
Li dérène fouye 
 
 
 
 

L‘awan flaye à deûs côps si saupe. 
Li dérène fouye di m’ bia ayaube 
A tcheû dins l’ bruweû dau matin. 
Èle ni vout pus veûy lès swèréyes 

Do timps dès laîds momints d’ l’anéye. 
 

Muwé, dji chû s’ lèdjêr tchèyadje. 
Li dagn si drouve à si stauradje ; 
I lî va d’ner çu qu’èle dimande : 

Aband’ner lès doûs bètchs di l’aîr, 
Li grâce di n’ nin d’mèrer d’zo aîr. 

 
Èlle a d’né s’-t-ombe jusqu’al difin, 

Sayî d’ sorviker conte li vint, 
Si bate conte li gale èt l’s-alènes 

Lès djoûs paujêres ou bin choyus. 
Tin, waî, dji m’ènnè va sièrvu ! 

 
Sitchî s’ bèle âme dins on blanc scrin. 

Rit’nu s’-t-inéye d’ sauvadje fuzin, 
Aurder l’ sicrèt d’ totes mès sov’nances 

Dins m’ pitit cayè d’ powésîye, 
Etur lès pâdjes di mès sondjerîyes. 

Saupe : serpe 
Ayaube : érable 
Tchèyadje : chute 
Stauradje : culbute 

